
նեաց տոհմէն, Ատոմ իշխանն Գնունեաց եւ եղբայր նորին Առաստոմ, եւ 
գունդ ընդ նոսա, որ էին թուով ընդ բնաւ չորեք հարիւր այր։ 

7 Եւ մտեալ նոցա յեկեղեցին` երկիր պագանէին տեառն Աստուծոյ եւ ա-
րարչին ամենայնի եւ զաւրացուցչի, եւ խնդրէին ի նմանէ առաքել աւգնա-
կանս ընդ նոսա զճգնութիւն սուրբ նահատակին Գրիգորի եւ զամենայն 
սրբոց եւ զարդիս նահատակելոց քրիստոսասիրացն Հայոց, եւ զզաւրութիւն 
սուրբ խաչին։ 8 Եւ Փրկչին Քրիստոսի գթացեալ մարդասիրապէս եւ հայե-
ցեալ յարժանաւոր խնդրուածս նոցա` առաքէր ընդ նոսա աւգնականս զոր 
խնդրեցին ի նմանէ, եւ յուղարկէր խաղաղութեամբ։ 9 Երկիր պագանէին 
նախարարքն եւ ամենայն արք զաւրուն որք ընդ նոսայն էին` եւ հրեշտա-
կակրաւն սրբոյ կաթողիկոսին1 Յոհանայ, որոյ նպարակեալ յուղարկեաց 
զնոսա իւր ստոյգ եւ արդար ոգւոյն աւրհնութեամբ ի գործ պատերազմին։ 

10 Եւ ապա հրաժարէին յասպետէն Սահակայ մարզպանէն եւ ի զաւրա-
վարէն Հայոց Վահանայ Մամիկոնենէ եւ յայլ ընկերակցաց իւրեանց, որ ան-
դէն յոստանին առ նոսա մնալոց էին. եւ գնացին ստիպով խնդալից յաւժա-
րութեամբ։ 11 Եդեալ ի մտի` ասէին, թէ «Ո՛վ գիտէ, կարեմք հասանել ի 
հունն, ուր գունդքն Պարսից անցանել կամին. եւ դարձեալք յաներեւոյթ 
տեղւոջ ուրեք սպասեմք. եւ յորժամ գիտեմք, եթէ կէս գնդին անցեալ է ընդ 
գետն` անկանիմք ի վերայ անցելոցն, եւ թերեւս վնասել ինչ կարեմք. նոյն-
պէս եւ մնացելոցն ի նոցանէ դարձեալ դիւրով կարեմք լինել գամագիւտ»։ 

12 Եւ եկեալք ի գիւղն2 որ անուանի Վարազկերտ, լուան եթէ գունդքն 
Պարսից3 անցին ընդ գետն ամենեքեան, եւ են թուով եաւթն հազար։ 13 Եւ 
քաջ սեպուհն Մամիկոնէից Վասակ, քանզի առաջապահ էր այն աւր` գնայր 
յառաջ ի գեաւղն որ անուանի Կռուակք. թերեւս լինիցի ինչ հնար, ասէ, ջա-
նամ առնուլ զգնդին Պարսից զհանգամանս, թէ ե՞ն ինչ եթէ ոչ։ 14 Եւ երթեալ 
ի Կռուակս յաւթ` յանկարծակի յառաւաւտուն ծագել հասեալ ի նոյն գեաւղ 
եւ մարզպանն պարսիկ Ատրվշնասպ` լսէր զՄամիկոնենէն Վասակայ, թէ 
անդ է։ 15 Եւ քաջ սեպհին Մամիկոնէից Վասակայ գիտացեալ զԱտրվշնաս-
պայ եւ զնոցանէն որ անդ էին` հնարս4 փրկութեան քաջութեամբ խորհեցաւ, 
որով զգունդն իւր ապրեցուցանել կարասցէ ի ժամուն։ 16 Հրաման տայր եր-
կուց երկուց զոյգ, եւ կամ երից եւ կամ եւս յոլովից, ընդ այլ եւ այլ անյայտ 
տեղիս եւ ընդ փողոցս ելանել ի շինէն, եւ զատ ի միմեանց փութալ հասանել 
ի գեաւղն Վարազկերտ, ուր նախարարք եւ այրուձի Հայոց էին, եւ տայր գի-

